Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Y Gwir - Ioan 14:6

“Fi ydy’r un gwir.”

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu darnau o grochenwaith/wydr wedi eu torri’n fach ac wedi eu lapio mewn papur. (Rhowch arian i achos da – prynwch fâs o siop elusen a’i malu hi’n ddarnau!)

(Cliciwch ar y ppt i weld llun o fâs wydr. Cliciwch eilwaith i weld llun o’r fâs wedi torri).

Roedd gen i fâs hyfryd yn y tŷ. (Disgrifiwch y fâs).

Ond, digwyddodd rhywbeth od yr wythnos yma. Pan es i i nôl y fâs roedd hi wedi torri (Gwnewch sioe o ddangos y darnau). Yn rhyfedd iawn doedd na neb wedi torri’r fâs! Neb! Doedd y fâs ddim ar y silff fel arfer, ond yn y cwpwrdd yn ddarnau mân! Ond doedd neb o gwbl wedi ei thorri hi! Rhyfedd! Nes i ofyn i bawb oedd wedi bod yn y tŷ – ond yr un peth oedd pawb yn ei ddweud, “Na, nid fi dorrodd y fâs”. Be dych chi’n feddwl sydd wedi digwydd? (Pob math o atebion – ond bydd rhywun yn siŵr o gynnig ‘celwydd’ fel ateb).

Rhywun yn dweud celwydd! Rhywun ddim eisiau cyfaddef mai nhw oedd wedi taro’r fâs oddi ar y silff.....
Be ydy celwydd? (Dweud rhywbeth sydd ddim yn wir/anwiredd). Rhowch esiamplau o gelwydd i mi.  Pwy yma sydd wedi dweud celwydd? (Pawb!)

Dw i wedi dweud celwydd hefyd. Oedd mam yn arfer galw arna i i ddod i lawr y grisiau i gael bwyd – o’n i’n ateb, “ Iawn, dw i ar fy ffordd”, ond doeddwn i ddim. Roeddwn i’n (darllen, lliwio, gwylio teledu). Weithiau roedd mam/dad yn gofyn os oeddwn i wedi glanhau fy nannedd ac roeddwn i’n ateb, “Do, dw i wedi”, ond doeddwn i ddim! Wedyn doeddwn i ddim yn gallu gwenu ar mam rhag ofn iddi sylwi fy mod i heb lanhau fy nannedd! (Rhowch esiamplau gwahanol sy’n addas i chi).

Roeddwn i’n nabod merch o’r enw Heather oedd yn dweud celwydd drwy’r amser. Roedd hi’n dweud bod ganddi geffyl; roedd hi’n dweud bod ei rhieni yn millionaires; roedd hi’n dweud fod ganddi ddolffin yn byw mewn pwll nofio ar waelod ei gardd! 
(Dewiswch berson a chelwydd sy’n addas i chi.)

Be ydy’r broblem pan mae rhywun yn dweud celwydd yn aml? (Dych chi ddim yn gwybod pryd mae nhw’n dweud y gwir; dych chi ddim yn gallu eu trystio nhw).

Ydy dweud celwydd yn dda neu’n ddrwg? 

Mae’r gwir yn llawer gwell na chelwydd. 

(Cliciwch ddwywaith ar y ppt i weld y teitl a’r adnod).

Mae’r gwir yn rhywbeth y medrwch chi ei drystio. Mae’r Beibl yn dweud mai Iesu ydy’r Gwir. Nid jyst bod o’n dweud y gwir bob amser, ond mai Ef ydy’r Gwir. Roedd Iesu’n byw ar y ddaear fel ni, ond ddwedodd o byth air o gelwydd, ddim hyd yn oed pan oedd o’n blentyn yn tyfu i fyny hefo Mair a Joseff. 

Gallwn ni drystio Iesu 100%. Iesu sy’n dweud y gwir wrthyn ni am Dduw. Mae o’n dweud mai ei drystio fo ydy’r unig ffordd i nabod Duw yn iawn. Iesu ydy’r Gwir, felly mae’n rhaid i ni ei drystio fo, a chredu beth mae o’n ddweud.

Gweddi
O Dduw, helpa ni i drystio Iesu. Helpa ni i gredu ei eiriau a byw mewn ffordd sy’n ei blesio. Rwyt ti’n dweud wrthyn ni yn y Beibl mai Iesu ydy’r Gwir, felly helpa ni i gofio hyn bob dydd. Amen.













































[image: image1.png]beibl.net



 GJenkins

[image: image1.png]